
    Annotatsiya: Mamlakatda ichki narxlar barqarorligi ta’minlanishi makroiqtisodiy 

va ijtimoiy barqarorlikning kafolati bo‘lib, iqtisodiy islohotlarni jadallashtirish va 

rivojlantirish dasturlarini muvaffaqiyatli amalga oshirishda zaruriy sharoit hisoblanadi. 

Bunda inflyatsiyaning past va barqaror ko‘rsatkichlari muvozanatli iqtisodiy o‘sishni 

ta’minlash, ishlab chiqarish raqobatbardoshligi va aholini yashash darajasini 

oshirishning muhim omili sanaladi. 

Kalit suz:  Barqarorlik, inflyatsiya, narx, bandlik darajasi,  pul-kredit, import, eksport 

 

     Shu nuqtai nazardan, narxlar o„sish sur‟atlarining pasayishi va barqarorlashishi 

davlat iqtisodiy siyosatining asosiy maqsadlaridan biri bo„lishi kerak. Inflyatsiyaning past 

va barqaror darajasi aholi hamda yuridik shaxslar omonatlarini uzoq muddatli 

investitsiyalarga aylanishi uchun kerakli sharoit yaratadi hamda ichki bozordagi narxlar 

nomutanosibligini kamaytirib mavjud iqtisodiy resurslarning samarali taqsimlanishiga 

xizmat qiladi. Rivojlangan va rivojlanayotgan davlatlarning markaziy banklari tajribalari 

hamda xalqaro moliya institutlari izlanishlari natijalari pulkredit siyosatini amalga 

oshirishda narxlar barqarorligini ta‟minlash maqsadining shak-shubhasiz ustuvorligini 

ko„rsatmoqda.  

Pul-kredit (monetar) siyosati — davlatning pul massasi (mamlakatdagi barcha naqd 

va naqd pulsiz mablag„lar) va foiz stavkalarini boshqarish siyosati. Bu davlatning moliya 

va valyuta bozoridagi inflyatsiya sur‟atlari, milliy valyuta kursi, bandlik darajasi hamda 

iqtisodiy o„sish barqarorligini nazorat qilishga qaratilgan harakatlaridir. 

Kelgusi yillarda pul-kredit siyosati samaradorligini oshirish masalasi iqtisodiyotning 

turli tarmoqlarida amalga oshirilayotgan quyidagi chora-tadbirlar bilan chambarchas 

bog„liq bo„ladi. 

Birinchidan, iste‟mol bozorlarida raqobat muhitini rivojlantirish. Ushbu yo„nalishda 

quyidagilar talab qilinadi: 

tadbirkorlik subyektlarini qo„llab-quvvatlash bo„yicha ishlab chiqilgan qaror 

va farmonlar hamda mexanizmlarni xalqaro konsalting kompaniyalar bilan 

birgalikda inventarizatsiyadan o„tkazish va bozor mexanizmlariga hamda raqobat 

muhitiga zid bo„lgan normalarni bekor qilish; 

iste‟mol tovarlari importida tarif va notarif cheklovlarni kamaytirish, sohani yetarli 

darajada liberallashtirish, iste‟mol va investitsion tovarlar tashqi savdosida monopol 

holatlarga chek qo„yish, 

importyorlar sonini oshirish, import geografiyasini kengaytirish va muqobil yangi 

marshrutlarni ishlab chiqish; 

temir yo„l va havo transporti xizmatlari sohalariga xususiy korxonalarni jalb etish, 

mazkur xizmatlar bozorida erkin raqobat sharoitlarini yaratish orqali tashish va transport 

xarajatlarining mahsulotlar tannarxiga ta‟sirini pasaytirish; 

monopol xarakterga ega korxonalar tovar va xizmatlari narxlarini shakllantirish 

mexanizmlarining shaffofligini ta‟minlash; 

xalqaro savdo tashkilotiga a‟zo bo„lish ishlarini tezlashtirish va mintaqaviy transport 

koridorlarining muhim bo„lagiga aylanish bo„yicha choralar ko„rish. 

Ikkinchidan, MB ekspertlarining fikricha, mamlakatda xufyona iqtisodiyotni 

qisqartirish bo„yicha strategik yo„nalishlarni belgilash, 2023−2024 yillarda alohida 

korxona yoki tarmoqlarga berilgan imtiyozlarni to„liq tanqidiy xatlovdan 

o„tkazish va bekor qilish orqali barcha bozor ishtirokchilari uchun teng imkoniyatlarni 

hamda sog„lom raqobat muhitini yaratish kerak. 

Bundan tashqari, import tovarlarining ichki bozordagi ulgurji savdosini faqat naqd 

pulsiz hisob-kitob shaklida amalga oshirilishini to„liq ta‟minlash va buni nazorat qilish 

uchun import mahsulotlari harakati bo„yicha yagona axborot tizimini ishlab chiqish 

va amaliyotga joriy etish lozim. 

     Shu bilan birga, pul-kredit siyosatini amalga oshirish tartibi va ketma-ketligi turli 

mamlakatlarda iqtisodiyotning xususiyatlari hamda tarkibiy tuzilishiga qarab farqlanadi. 

Amaldagi O„zbekiston Respublikasining “O„zbekiston Respublikasining Markaziy banki 

to„g„risida”gi Qonuniga ko„ra, Markaziy bankning bosh maqsadi milliy valyuta 

barqarorligini ta‟minlash hisoblanadi. Bunda “milliy valyuta barqarorligi” tushunchasini 

ikki xil, ya‟ni almashuv kursining xorijiy valyutalarga nisbatan barqarorligi yoki uning 

ichki xarid qobiliyati barqarorligi deb talqin qilish mumkin. 

     Almashuv kursining erkin shakllanishi sharoitida milliy valyutaning barqarorligi 

uning ichki harid qobiliyatini saqlash orqali erishiladi. Bunda, erkin suzib yuruvchi 

almashuv kursi iqtisodiyotni ichki barqarorlashtiruvchi funksiyasini bajaradi. Boshqacha 

qilib aytganda, to„lov balansi bilan bog„liq tashqi shok va qiyinchiliklar kuzatilganda 

almashuv kursining mos ravishda o„zgarishi ekportyorlar va import o„rnini bosuvchi 

mahsulotlar ishlab chiqaruvchi korxonalarni rag„batlantirishga xizmat qiladi. Ayni paytda 

Markaziy bank pul-kredit siyosatining asosiy maqsadini ikki xil tushunilishini oldini 

olish va uning faoliyati asosiy yo„nalishini aniq belgilab olish maqsadida qonunchilikka 

tegishli o„zgartirishlar kiritilishi ko„zda tutilgan.  

     Ta‟kidlash lozimki, narxlar barqarorligi deyilganda nol darajadagi yoki salbiy 

inflyatsiya ko„rsatkichlari nazarda tutilmaydi. Narxlar barqarorligi deyilganda 

narxlarning turg„un holatda turishi emas, balki ularning past darajada o„sishi tushuniladi. 

Bir qarashda narxlarning turg„un turishi maqbul ko„rinsa-da, narxlarning past va barqaror 

o„zgarishi iqtisodiyotning samarali faoliyati uchun eng qulay sharoit hisoblanadi.  

